
మొత్తం మీద 18వేల మంది సిద్ధమయ్యారు. ఆ స్వదేశీ యోధులతో రణ నినాదాం
చేసిన ఫిరోజ్ షా ప్రజలకు ఏమాత్రం నష్టం కలగకుండా ధర్మబద్ధంగా పోరాటానికి
సిద్ధం కావాల్సిందిగా తన అనుచరులకు, సైనికులకు పిలుపునిచ్చారు.

1857 ఆగస్టు 26న ఆయుధాలను చేతబూని ఫిరోజ్ షా నాయకత్వంలో ప్రజలు
దాడిచేసి మాండిసోర్ను ఆంగ్లేయుల నుండి స్వాధీనం చేసుకుని రెండు సంవత్సరాల
పాటు అవిచ్ఛిన్నంగా పోరుబాటన సాగారు. ఆయన స్వయంగా పోరాటాలకు నాయకత్వం
వహించి రానొడ్, దానసా, షికాం, ఇంత్రాఘర్ ప్రాంతాలలో కంపెనీ అధికారులను
మట్టికరిపించారు. ఈ సందర్భంగా అవధ్ అధినేత్రి బేగం హజరత్ మహల్, కాన్పూరు
నాయకులు నానా సాహెబ్లకు ఆయన క్రియాశీలక తోడ్పాటు అందించారు. ఆ ఐక్య
సైన్యాలు కంపెనీ సైన్యాల మీద పలు విజయాలను సాధించాయి. ఆ విజయానందంతో
ఢిల్లీ వెళ్లి అక్కడ ఆంగ్ల సైన్యాలతో జరుగుతున్న పోరాటంలో పాల్గొనాలని భావించి
సహచరులతో సహా ఢిల్లీకి పయనం కాగా, మార్గమధ్యంలోనే ఢిల్లీ తిరిగి ఆంగ్లేయుల
స్వాధీనమైనదన్న విషాద వార్త అందడంతో ఫిరోజ్ షా హతాశులయ్యారు.

1859 జనవరి 14న జైపూర్ సమీపాన చీమలదండులా కదలి వచ్చిన ఆంగ్లేయ
సైన్యాలతో సాగిన పోరాటంలో ఫిరోజ్ షా వెనుకంజ వేయాల్సిన పరిస్థితి ఏర్పడింది.
చివరకు తాంతియాతోపే తోపాటుగా ఫిరోజ్ షా అటవీ ప్రాంతంలోకి తప్పుకున్నారు.
ఈ ప్రతికూల పరిస్థితులేవీ ఫిరోజ్ షాకు నిరాశ కల్గించలేదు. సిరోంజ్ అడవుల్లో
తలదాచుకున్న ఫరోజ్ షా మళ్ళీ పోరుకు తయారయ్యారు.ఆయనను లొంగదీసుకునేందుకు
ఆంగ్లేయాధికారులు చేసిన ప్రయత్నాలు ఎంతమాత్రమూ ఫలించలేదు.

చివరకు ఆంగ్లేయ గూఢచారుల కన్నుగప్పి ఆయన ఆఫ్గనిస్తాన్ వెళ్ళిపోయారు.
1860 నాికి ఫిరోజ్ షా కాందహార్ చేరుకుని, అక్కడ నుండి 1862లో టెహరాన్
వెళ్లారు . మార్గమధ్యంలో పలువురు రాజులను కలసి తమ స్వతంత్ర పోరాటానికి సహాయం
కోరారు. చిన్నపాటి సహచరుల దళంతో సంచారం సాగిస్తూ ఆయుధాలను సమకూర్చు
కునేందుకు ఆయన చేస్తున్నప్రయత్నాలను పసిగట్టిన బ్రిటిష్ ప్రభుత్వం అడుగడుగునా
అడ్డుకుంది. గట్టి నిఘా ఏర్పాటు చేయటంతో బ్రిటిషర్ల కన్నుగప్పి తన కార్యకలాపాలు
కొనసాగించటం మొఘల్ రాకుమారుడు ఫిరోజ్కు కష్టమైపోయింది. సంక్లిష్టతరమైన
పలు మజిలీల తరు వాత 1875లో మక్కా చేరు కుని, అక్కడ పలు ఇక్కట్లను ఎదుర్కొంటూ
1877 డిసెంబరు 8న షెహజాదా ఫిరోజ్ షా అంతిమశ్వాస విడిచారు.

సయ్యద్ నశీర్ అహమ్మద్

		 ఈ పేజీలో చివరి మార్పు 8 ఆగస్టు 2018న 22:00కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

